
ՀՀ ՊԵՏԱԿԱՆ ԿԱՌԱՎԱՐՄԱՆ 
ՄԱՐՄԻՆՆԵՐԻ ՂԵԿԱՎԱՐՆԵՐԻՆ


Հարգելի գործընկերներ
Հայտնում ենք, որ ՀՀ կառավարության 01․04․2021թ․ թիվ 442-Ն որոշմամբ (այսուհետ՝ որոշում) հաստատվել են պետական գնումների ընթացակարգերում հակաճգնաժամային միջանկյալ մեխանիզմի կիրառման պայմանները։ Մասնավորապես, որոշմամբ սահմանվել է, որ՝ 
· դրա պահանջները տարածվում են պետական բյուջեի միջոցների հաշվին «Գնումների մասին» օրենքով նախատեսված մրցույթի, գնանշման հարցման և էլեկտրոնային աճուրդի ձևով կազմակերպվող այն ընթացակարգերի վրա, որոնց շրջանակում կնքված պայմանագրի գինը՝ ըստ չափաբաժինների, պակաս չէ 1 մլն. դրամից և այդ պայմանագիրը պետք է ֆինանսավորվի 2021 թվականի ընթացքում:
Այս կապակցությամբ նշված գնման ընթացակարգերի հրավերներով (պայմանագրերի նախագծերով) նախատեսվում է նաև, որ՝
1. եթե մասնակիցը տվյալ ընթացակարգի շրջանակում կնքվելիք պայմանագրով նախատեսում է պայմանագիրը կատարելու ժամանակ, գնային առաջարկով ներկայացվող արժեքի ավելի քան 50 տոկոսը՝ հանրագումարային ձևով, ուղղել հայաստանյան ծագում ունեցող աշխատանքային և (կամ) արտադրական ռեսուրսների օգտագործման միջոցով պայմանագրի կատարմանը, ապա կնքվելիք պայմանագրով սահմանված պայմաններով վերջինիս փոխհատուցվում է պայմանագրի գնի 1 տոկոսը: Ընդ որում, սույն կետով նախատեսված պայմանն ընդունելու դեպքում մասնակիցը պատվիրատուին հայտով ներկայացնում է իր կողմից հաստատված հայտարարություն՝ կցելով նաև.
- աշխատանքների և ծառայությունների գնման դեպքում՝ աշխատանքների և ծառայության արժեքը ձևավորող և օգտագործվելիք նյութերի ցանկը՝ անվանումների, գումարների և քանակների նշումով, իսկ ապրանքների մատակարարման դեպքում՝ պայմանագրի կատարման շրջանակում մատակարարվող հայաստանյան ծագում ունեցող ապրանքների ցանկը՝ անվանումների, գումարների և քանակների նշումով,
· աշխատողների քանակը, որոնց միջոցով պետք է ապահովվի պայմանագրի կատարումը: 
Ընդ որում, եթե հայտով ներկայացված հայտարարության գնահատման արդյունքում սույն կետի պահանջների նկատմամբ արձանագրվում են անհամապատասխանություններ և մասնակիցը գնումների մասին ՀՀ օրենսդրությամբ սահմանված ժամկետում չի շտկում այն, ապա հայտը չի մերժվում և վերջինիս ընտրված մասնակից ճանաչվելու դեպքում կնքվող պայմանագրով չեն նախատեսվում գումարի փոխհատուցման հնարավորության պայմանները։
2. պայմանագրի կատարման շրջանակում էլեկտրոնային գնումների համակարգի միջոցով ներկայացվող յուրաքանչյուր փուլի հանձնման-ընդունման արձանագրությանը կից  մասնակիցը պատվիրատուին է ներկայացնում՝ 
- աշխատանքների և ծառայությունների գնման դեպքում՝ տվյալ փուլի կատարումն ապահովելու նպատակով օգտագործված,  աշխատանքների և ծառայության արժեքը ձևավորած հայաստանյան ծագում ունեցող նյութերի ծագման երկրի սերտիֆիկատները, իսկ ապրանքների մատակարարման դեպքում՝ տվյալ փուլի կատարումն ապահովելու նպատակով օգտագործված հայաստանյան ծագում ունեցող արտադրական ռեսուրսների ծագման երկրի սերտիֆիկատները,
-  ռեսուրսների ձեռքբերման հաշիվ-ապրանքագրերը,
- իր կողմից հաստատված տեղեկանքի պատճենները՝ համապատասխան թվով աշխատողներին վճարված գումարների մասին, նշելով ըստ աշխատողների վճարված գումարների չափերը և վերջիններիս հանրային ծառայության համարանիշները։
· կնքված պայմանագրի կատարման արդյունքն ամբողջությամբ ընդունելուն հաջորդող երկու աշխատանքային օրվա ընթացքում, եթե ներկայացված փաստաթղթերում բերված տեղեկատվության մեջ նշված գումարների չափը պակաս չէ որոշման 1-ին կետի 2-րդ ենթակետի «ա» պարբերությամբ նախատեսված արժեքի 50 տոկոսից, պատվիրատուի ղեկավարը գրավոր ՀՀ էկոնոմիկայի նախարարություն է ներկայացնում հավաստում՝ պայմանագիրը հայաստանյան ծագում ունեցող աշխատանքային և (կամ) արտադրական ռեսուրսների միջոցով իրականացված լինելու մասին՝ կցելով  որոշման 1-ին կետի 2-րդ ենթակետի «բ» պարբերությամբ նախատեսված տեղեկանքի (տեղեկանքների) պատճենը.
· փոխհատուցման ենթակա գումարների տրամադրման միջոցառման իրականացման գլխավոր կարգադրիչ է հանդիսանում ՀՀ էկոնոմիկայի նախարարարությունը, իսկ ստորադաս կարգադրիչ՝ ՀՀ ֆինանսների նախարարությունը.  
· ՀՀ էկոնոմիկայի նախարարության կողմից փաստաթղթերի ուսումնասիրումն իրականացվում է դրանք ստանալուն հաջորդող 20 աշխատանքային օրվա ընթացքում՝  սահմանված ժամկետում պատվիրատուի ղեկավարի կողմից ներկայացված տեղեկատվության հիման վրա.  
1. ներկայացված փաստաթղթերի համապատասխանությունը հաստատելու օրվան հաջորդող 3 օրվա ընթացքում ՀՀ էկոնոմիկայի նախարարությունը ՀՀ  ֆինանսների նախարարություն է ներկայացնում գրություն՝ գումարի փոխհատուցումն իրականացնելու համար՝ նշելով գումարի չափը, ստացող անձի անվանումը, ՀՎՀՀ-ն, այն պայմանագրի ամսաթիվը և ծածկագիրը, որի շրջանակում իրականացվում է փոխհատուցումը: ՀՀ ֆինանսների նախարարությունը գումարի փոխհատուցումն իրականացնում է գրությունն ստանալուն հաջորդող երեք աշխատանքային օրվա ընթացքում: Ընդ որում, գրության պատճենը ՀՀ էկոնոմիկայի նախարարությունը միաժամանակ տրամադրում է նաև պայմանագիրը կնքած անձին և պատվիրատուին.
2. ներկայացված փաստաթղթերի համապատասխանությունը չհաստատելու օրվան հաջորդող 3 աշխատանքային օրվա ընթացքում ՀՀ էկոնոմիկայի նախարարությունը դրա մասին տեղեկացնում է պայմանագիրը կնքած անձին և պատվիրատուին՝ նշելով մերժման հիմքերը:
Տեղեկացնում ենք նաև, որ որոշումն ուժի մեջ է մտել 12/04/2021թ․ և տարածվում է մինչև որոշումն ուժի մեջ մտնելը՝
1) սկսված և չավարտված գնման գործընթացների վրա,
 2) կնքված և որոշումն ուժի մեջ մտնելու օրվա դրությամբ ապրանքների մատակարարումը, աշխատանքների կատարումը կամ ծառայությունների մատուցումը չավարտված պայմանագրերի վրա՝ պայմանով, որ մասնակիցը փաստաթղթերը պատվիրատուին ներկայացնում է հանձնման-ընդունման արձանագրությանը կից:
Այս կապակցությամբ հայտնում ենք, որ «Գնումների մասին» ՀՀ օրենքի 2-րդ հոդվածի      1-ին կետի 23-րդ կետի համաձայն գնման գործընթացը` գնում կատարելու նպատակով գնումների մասին ՀՀ օրենսդրությամբ նախատեսված ընթացակարգերի, իրավունքների և պարտականությունների իրագործմանն ուղղված գործողությունների ամբողջությունն է, ներառյալ՝ գնումների պլանավորումը, գնման առարկայի բնութագրի հաստատումը, պայմանագրի կատարումը և կառավարումը:
Հետևաբար այն ընթացակարգերը, որոնք սկսվել  են մինչև որոշումն ուժի մեջ մտնելը և դրանց շրջանակում դեռևս չեն կնքվել պայմանագրեր, ընտրված մասնակիցներին պետք է ներկայացնել որոշմամբ նախատեսված կարգավորումները և վերջիններիս համաձայնության դեպքում դրանք ներառել կնքվելիք պայմանագրերի նախագծերում, իսկ կնքված, սակայն դեռևս չավարտված ապրանքների մատակարարման, աշխատանքների կատարման կամ ծառայությունների մատուցման պայմանագրերի դեպքում առաջնորդվել որոշմամբ սահմանված կարգավորումներով, եթե պայմանագրի կողմը որոշմամբ պահանջվող փաստաթղթերը ներկայացնի հանձնման-ընդունման արձանագրությանը կից, պայմանով, որ՝
- դեռևս չկնքված պայմանագրերի դեպքում ընտրված մասնակիցը պատվիրատուին ներկայացնում է գրավոր հավաստում այն մասին, որ կնքվելիք պայմանագիրը կատարելու է հավաստման մեջ նշված քանակով աշխատակիցների միջոցով՝ աշխատանքների և ծառայությունների գնման պայմանագրերի դեպքում կցում նաև օգտագործվելիք նյութերի ցանկը՝ անվանումների, գումարների և քանակների նշումով, իսկ ապրանքների դեպքում՝ հայաստանյան ծագում ունեցող ապրանքների ցանկը՝ անվանումների, գումարների և քանակների նշումով,
- կնքված պայմանագրերի դեպքում պայմանագրի կողմը պատվիրատուին ներկայացնում է գրավոր հավաստում այն մասին, որ պայմանագիրը կատարում է հավաստման մեջ նշված քանակով աշխատակիցների միջոցով՝ աշխատանքների և ծառայությունների պայմանագրերի դեպքում կցում նաև պայմանագրի կատարման ընթացքում օգտագործվելիք (օգտագործված) նյութերի ցանկը՝ անվանումների, գումարների և քանակների նշումով, իսկ ապրանքների պայմանագրերի դեպքում՝ պայմանագրի կատարման շրջանակում մատակարարվող հայաստանյան ծագում ունեցող ապրանքների ցանկը՝ անվանումների, գումարների և քանակների նշումով:
Հայտնում ենք նաև, որ ՀՀ ֆինանսների նախարարության կողմից հաստատվել և procurement.am հասցեով գործող գնումների պաշտոնական տեղեկագրում հրապարակվել են որոշման պահանջներին համապատասխանեցված՝ գնման ընթացակարգերի կազմակերպման հայտարարությունների և հրավերների օրինակելի ձևերը, այդ թվում՝ ռուսերեն լեզվով: 
Տեղեկացնում ենք նաև, որ բացակայում է պետական կառավարման մարմինների կարիքների համար գնումների պլանները (դրանցում կատարված փոփոխությունները) տեղեկագրում առաձին հրապարակելու անհրաժեշտությունը, նկատի ունենալով, որ էլեկտրոնային գնումների համակարգ (www.armeps.am/ppcm) մուտքագրված պլանները ավտոմատ եղանակով հասանելի են նաև տեղեկագրում:

       ՊԱՇՏՈՆԱԿԱՏԱՐ					                 ԱՏՈՄ ՋԱՆՋՈՒՂԱԶՅԱՆ

